木上品
橘柚
原文

味辛，溫。主胸中瘕熱逆氣，利水穀。久服，去臭、下氣、通神。一名橘皮。生川谷（舊在果部，非）。
註釋
《名醫》曰︰生南山、江南。十月采。 

案︰《說文》云︰橘果，出江南，柚條也，似橙而酢。《爾雅》云︰柚條。郭璞云︰似橙實酢，生江南。禹貢云︰厥包，橘柚。偽孔云︰大曰橘，小曰柚。《列子‧湯問篇》云︰吳楚之國有木焉，其名為柚，碧樹而冬生，實丹而味酸，食其皮汁，已憤厥之疾。《司馬相如賦》有橘柚，張揖曰︰柚，即橙也，似橘而大，味酢皮濃。 

上木，上品二十種，舊一十九種。考果部，橘柚當入此。
